
NEUADD TYRANUS
-
gan Catrin Roberts

Cefndir Beiblaidd:
Actau 19:1-10

Cymeriadau:
Disgybl 1 a Disgybl 2

(y ddau ddisgybl yn dod i’r llwyfan, yn edrych o gwmpas, yn eistedd ar y cadeiriau er mwyn gweld pa mor gyfforddus ydyn nhw)

Disgybl 1:
Ardderchog. Bydd y neuadd yn ddelfrydol i Paul.

Disgybl 2:
Wn i ddim.  Mae dod i’r lle yma yn gwneud i mi ail-fyw hunllef. Rydw i’n dal i gofio fy amser yn yr ysgol yma, a’r dosbarthiadau athroniaeth gyda Tyranus. Diolch byth ei fod e wedi ymddeol.

Disgybl 1:
Pwy sy’n dweud fod Tyranus wedi ymddeol?

Disgybl 2:
Os ydy Paul yn mynd i ddefnyddio’r neuadd fel lle i ddysgu’r Efengyl, mae’n rhaid ei fod e wedi ymddeol.

Disgybl 1:
Na – mae Tyranus yn dal i ddysgu. Bydd yn cynnal ei ddosbarthiadau athroniaeth yma.

Disgybl 2:
Sut all Paul ddefnyddio’r lle hefyd?

Disgybl 1:
Syml!  Bydd Paul yn dod yma pan mae Tyranus yn gorffwys yn ystod y dydd.

Disgybl 2:
Beth?

Disgybl 1:
Mae Tyranus yn gorffen dysgu fel arfer tua 11 o’r gloch y bore, oherwydd y gwres mawr, ac fel y rhan fwyaf o bobl y ddinas, mae’n ail ddechrau ar ei waith tua 4 o’r gloch, wedi iddi oeri ychydig.

Disgybl 2:
Ond mae hynny’n golygu y bydd Paul yn dysgu yma ar yr amser mwya poeth o’r dydd – yr adeg fydda i fel arfer yn cymryd siesta bach!

Disgybl 1:
Ydy.  Dyna’r unig amser oedd ar gael.

Disgybl 2:
Mae angen darllen pen Paul!  Fe fydd yn chwysu yn y gweithdy lledr yn y bore a gyda’r nos, ac yn dysgu am y Ffordd yn Neuadd Tyranus rhwng hynny.

Disgybl 1:
Bydd. Does dim dewis arall.  Mae’r synagog yn no go area erbyn hyn achos bod yr Iddewon wedi bod yn lledu celwyddau amdanon ni fel Cristnogion.  Mae’r gwres mawr yn mynd i’w gwneud hi’n anodd, ond fel ti’n gwybod, mae Paul yn barod i wneud unrhyw beth dros Iesu.

Disgybl 2:
Bydd hi’n anodd i Paul ddysgu, ond bydd hi’n anodd iawn i bobl wrando arno.  Ydy pobl yn mynd i ddod yma i wrando ar y neges?

Disgybl 1:
Allwn ni ddim gwneud mwy na rhoi’r cyfle iddyn nhw.  Mae’r gweddill yn llaw Duw.

Disgybl 2:
Wel, dim ond gobeithio y bydd yr Ysbryd Glân yn chwythu yn gryf yn y lle yma – er mwyn i ni gael tipyn o awel i’n cadw ni’n effro!

Darllen:
Actau 19:9 a 10:

Ond dyma rai ohonyn nhw’n troi’n ystyfnig – yn lle credu roedden nhw’n dechrau siarad yn erbyn Ffordd yr Arglwydd Iesu o flaen pawb.  Felly dyma Paul yn eu gadael nhw, a mynd â'r credinwyr eraill gydag e. Roedden nhw’n cyfarfod yn narlithfa Tyranus i wrando ar Paul yn dysgu.  Parhaodd y cyfarfodydd yma am ddwy flynedd, nes bod pawb yn nhalaith Asia wedi clywed neges yr Arglwydd, yn Iddewon a phobl o genhedloedd eraill .

